
ТАҚРИЗ 
ба автореферати диссертатсияи Асозода Ҳотам Раҷаб дар мавзуи «Мир 
Саййид Алии Ҳамадонй ва хусусиятҳои жанрию мавзуии осори бадеии 
ӯ» барои дарёфти дараҷаи илмии доктори илми филология аз рӯйи 
ихтисоси 10.01.01 - Адабиёти тоҷик; равобити адабй. - Душанбе, 2023. - 
58 саҳ.

Осори адабӣ-ирфониро нигоҳи ҳунарӣ-эҷодӣ ба ирфон таъбир кардаанд, 
ки воқеан қазовати ҳакимона аст. Зеро осори мазкур қавитарин бунёди 
тафаккурсозӣ, андешамеҳварӣ ва маънавиётгароӣ дошта, комилан осори 
адабӣ-ҳунарии бедурӯғу бериё маърифат мешавад.

Яке аз намояндагони ин осори андешагаро Мир Саййид Алии Ҳамадонӣ 
аст, ки дар таърихи афкори адабӣ-ирфонӣ ва рушду таҳаввули он мақоми 
меҳварӣ дорад. Аз ин рӯ, мавзуи диссертатсияи Асозода Ҳотам Раҷаб басо 
муҳим ва саривақтист, ки муҳаққиқ онро дар сатҳи рисолаи докторӣ анҷом 
додааст.

Автореферати диссертатсия муҳтавои кори таҳқиқиро комилан фаро 
гирифта, масоилу проблемаҳои дар муқаддима, чаҳор боб, понздаҳ фаслу 
зерфаслҳо, хулоса ва феҳристи осори марбути мавзуи пажуҳишро дар сатҳи 
зарурӣ инъикос намудааст, ки ба назари мо, уҳдабароёна ва матлуб аст.

Дар боби аввали диссертатсия, ки «Заминаҳои фикрӣ, ақидатӣ ва 
ҷаҳонбинии Мир Саййид Алии Ҳамадонӣ» ном дорад ва чаҳор фасли он, ки 
дар автореферат таъкид мешавад, оид ба таълиму тарбия, камолоти маънавӣ, 
саҳми волидайн ва устодон дар ин ҷода ҷиддитарин баҳсҳо сурат 
гирифтаанд, ки ба назари мо, аз натоиҷи ҷустору амиқравиҳои муҳаққиқ ва 
андешаҳои мудаллалу илмӣ-мантиқии муаллиф гувоҳӣ медиҳанд.

Фаразан, оид ба пирони маънавии Мир Саййид Алӣ менависад, ки: 
«Баъди шаш соли дар назди Тақиюддин Алии Бӯстӣ бо таълиму тарбия ва 
тазкияи нафс машғул шудан, ба нази Шайх Маҳмуди Маздақонӣ раҳсипор 
мегардад» (Автореферати диссертатсия, саҳ. 20).

Дар автореферат қайд шудааст, ки боби дуюми диссертатсия «Шинохти 
илмии шахсияти адабии Мир Саййид Алии Ҳамадонӣ ва таҳқиқу нашри 
осори ӯ» ном дошта, муштамил бар се фасл аст.

Маосили меҳварии се фасли боби мазкур шинохти илмии шахсияти 
эҷодкор, теъдоди осори ӯ, мушаххасоту мухтассот, арзишҳои адабӣ-илмӣ ва 
ҳунарии осори адабии эҷодкор, саҳми муҳаққиқони ватанӣ ва хориҷӣ дар

таърихи интишори осор ва ғайра буда, муҳаққиқ дар сомон додани масоили 
фавқ, ба назари мо, асосан муваффақ шудааст.

Боби сеюми диссертатсия «Хусусиятҳои жанрии осори бадеии Мир 
Саййид Алии Ҳамадонӣ» унвон дошта, шомили шаш фасл буда, дар ин боб 
роҷеъ ба ҳафт асари Мир Саййид Алӣ баҳсҳои пурсуди илмӣ сурат 
гирифтаанд..

Дар фасли чаҳоруми боби мазкур мубоҳисаҳо доир ба як соҳаи 
фаъолияти эҷодии Мир Саййид Алӣ - таълифи ашъори ӯ сомон дода 
шудаанд, ки навовариҳои вофир доранд. Маҷмуи ашъор ва анвои адабии 
таркиби осори мансури эҷодкор ба таҳқиқу таҳлил кашида мешаванд, ки 
ҷалби таваҷҷуҳ мекунанд. Дар ҳамин қисмат жанрҳои ғазал, рубоӣ, қитъа, 
маснавӣ ва абёти ҷудогона баррасӣ гардида, муҳаққиқ баъзан дар интисоби 
онҳо саҳмгузорӣ зоҳир менамояд. Ба назари муҳаққиқ, «серистеъмолтарин 
жанри адабие, ки дар осори мансури Алии Ҳамадонӣ истифода шудааст, 
маснавӣ мебошад..., зеро жанри маснавӣ дар эҷодиёти адиб беш аз 470 
байтро ташкил медиҳад» (Автореферат, саҳ. 35).

Инчунин, дар ҳамин қисмат роҷеъ ба шарҳнигории Алии Ҳамадонй 
баҳси ҷудогона сурат гирифта, як бахши пурмуҳтавои осори маҳфузмондаи 
мутафаккир дониста мешавад.

Масоили мавзуоти меҳварӣ ва мухтассоти ҳунарӣ-эҷодии осори адабии 
Алии Ҳамадонӣ дар боби чаҳоруми диссертатсия мавриди пажуҳиш қарор 
дода шудааст, ки он фарогири ду фасл ва чаҳор зерфасл буда, муҳаққиқ дар 
ин қисмат мавзуъҳои мавъизатӣ, тарбиявӣ-ахлоқиро дар осори адиб аз 
мавзуъҳои меҳварӣ медонад. Зеро Алии Ҳамадонӣ руҷҳони хисоли ҳамидаро 
дар қиёс бо хулқи разила, басо мудаллал ва асоснок шохис карда 
тавонистааст, ки дар ин ҷода муҳаққиқ амиқравиҳои назаррас дорад.

Илова бар ин нукот, муҳаққиқ дар шохис сохтани мухтассоти сабкии 
осори мансури Алии Ҳамадонӣ низ зерфасли ҷудогонаеро ихтисос дода, 
назокати сабкии таълифоти эҷодкорро мушаххас менамояд ва ба назари мо, 
дар ин масъала низ муҳаққиқ асосан муваффақ шудааст.

Дар интиҳо муҳаққиқ Асозода Ҳотам Раҷаб баҳси пешгирифтаи хешро 
тавонистааст, ки дар 19 банд ба тариқи натиҷагирӣ пешниҳод созад, ки ба 
назари мо, басо дақиқ ва мушаххасанд.

Умуман, аз автореферати диссертатсия бармеояд, ки муҳаққиқ аз осори 
манзуму мансури Алии Ҳамадонӣ, аз ахбори сарчашмаҳо ва пажуҳишҳои

муҳаққиқони ватанию хориҷӣ иттилооти комил дорад ва дар таълифи рисола 
муваффақ шудааст.

Дар баробари муваффақиятҳо дар фишурдаи диссертатсия баъзан 
ғалатҳои имлоӣ (саҳ. 6, 8, 9, 13, 23, 31, 37) ва техникию китобатӣ (саҳ. 8, 11, 
15, 21, 29, 38, 43) манзур гардиданд, ки рафъи онҳо беҳтар аст.

Ғалатҳои фавқуззикр ҷиддӣ набуда, умедворем, ки ин камбудиҳои ҷузъӣ 
аз ҷониби диссертант мавриди бознигарӣ ва таҳриру такмил қарор дода 
мешаванд.

Дар умум, автореферати диссертатсияи Асозода Ҳотам Раҷаб ба 
меъёрҳои таҳияи авторефератҳо ва талаботи Комиссияи олии аттестатсионии 
назди Президенти Ҷумҳурии Тоҷикистон ҷавобгӯ буда, муаллифи он 
сазовори дарёфти дараҷаи илмии доктори илми филология аз рӯйи ихтисоси 
10.01.01 - Адабиёти тоҷик; равобити адабӣ мебошад.

